
 � Bu gün Azərbaycan dövləti  böyük inkişaf göstəricilərinə 

görə regionun lider ölkəsidir. Son illər qazandığımız uğurların 
xronoloji ardıcıllığına diqqət yetirsək, bunun elə də asan başa 
gəlmədiyinin şahidi olarıq.  Qlobal böhrandan ən az əziyyət  
çəkən ölkələr siyahısında Azərbaycan da var. Təbii ki, son bir 
ildə manatın üzən məzənnəyə keçməsi, dolların dünyanın siyasi 
arenasındakı gərginliklərdən asılı olaraq kəskin bahalaşması 
bizim  iqtisadiyyatımıza təsirsiz ötüşməyib. Belə məqamda bəzi 
işbazların asan pul qazanmaq üçün imkanları genişlənir və 
əhalinin narazılığına səbəb olan süni bahalaşmaya gedilir və 
bir sıra məmurlar öz vəzifələrinə biganə yanaşaraq, bu cür 
işbazların daha da “əl-qol” açmasına imkanlar yaradırlar. Lakin 
dövlətin prinsipial addımları, dövlət başçısının belə neqativ 
ünsürlərə qarşı sərt xəbərdarlığı və bu cür insanların nəinki işdən 
uzaqlaşdırılacağı, həm də məsuliyyətə cəlb olunacağı ilə bağlı 
dedikləri özünü doğrultmaya bilməz. 

Bu gün dövlət idarələrində 
perspektivli kadrların irəli çəkilməsi 
prosesi sürətlə aparılır, innova-
tiv addımlar atılır, sürətli iqtisadi 
manevrlər etmək və gələcək mənfi 
durumdan ölkənin və əhalinin maddi 
təminatının sığortalanması üçün 
iqtisadiyyatın stabilləşdirilməsi  
ilə qiymətlərin normallaşması və 
məhsulların tam təmin olunması, 
dövlət qurumlarında korrupsiyaya 
qarşı mübarizənin sərtləşdirilməsi 
ilə əhalinin iş prosesinin yaxşılaş-
dırılması prosesi aparılır. Son illər 
əhalini süründürməçiliklə, korrup-
siya ilə daha çox incitmiş və vəzifə 
səlahiyyətlərini aşmış xeyli yüksək 
vəzifəli məmurların ifşa olunması, 
işdən çıxarılması, həbs olunması onu 
sübut etdi ki, Azərbaycan dövləti bu 
kimi hallara qarşı barışmaz siyasi 
xətti əsas götürür. İqtisadiyyata 
xarici neqativ təsirlərin gücləndiyi 
hazırkı şəraitdə sahibkarlığın inkişaf 
etdirilməsi, biznes mühitinin davamlı 
olaraq yaxşılaşdırılması ilə bağlı 
ölkəmizdə həyata keçirilən sistemli 
tədbirlər böyük əhəmiyyət kəsb edir. 

Respublikanın investisiya və so-
sialyönümlü mahiyyət daşıyan milli 
inkişaf modeli tərəqqi prosesində 
yeni keyfiyyət göstəricilərinin əldə 
olunması, qeyri-neft sektorunun 
inkişafı yolu ilə regionların tarazlı və 
davamlı inkişafının sürətləndirilməsi, 
əhalinin sosial rifah halının daha 
da yaxşılaşdırılması, faydalı 
məşğulluğunun təmin edilməsi, yeni 
iş yerlərinin açılması üçün sahibkar-
lığın hərtərəfli dəstəklənməsi kimi 
vacib məsələləri özündə ehtiva edir. 

Ölkəmizin xarici sərmayələr 
üçün cəlbediciliyinin qorunması, 
milli iqtisadiyyatın müxtəlif sferala-
rına yönələn sərmayələrin qeyri-neft 
sektoruna, regionların inkişafına 
doğru istiqamətləndirilməsi iqtisa-
di siyasətin əsas prioritetləri kimi 
diqqəti çəkir. Bunun nəticəsidir ki, 
ötən 10 ildə müstəqil Azərbaycan 
iqtisadi cəhətdən möhkəmlənmiş, 
büdcə gəlirləri artmışdır. Lakin, eyni 
zamanda, dünya iqtisadi böhranın 
və kəskin siyasi intriqaların fonunda 
neftin qiymətinin düşməsi də iqtisa-
diyyatımıza və sosial durumumuza 
təsirsiz ötüşməyib. 

İqtisadi dayanıqlılığın mü-
hüm əsaslarından olan makro-
iqtisadi və maliyyə sabitliyinin 
dərinləşdirilməsi, habelə qlobal 
böhranın təsirlərinin zəiflədilməsi 
hökumətin fəaliyyətinin prioritet 
istiqamətlərindən birinə çevrilmiş-
dir. Həyata keçirilən şaxələndirmə 
tədbirləri, sahibkarlığın inkişafı, 
investisiya mühitinin daha da 
yaxşılaşdırılması nəticəsində qeyri-
neft sektorunun davamlı inkişafı 
təmin edilmişdir. Azad sahibkarlıq 
fəaliyyətinə geniş imkanlar yarat-
madan işsizlik probleminin ara-
dan qaldırılması, infrastrukturun 
yeniləşdirilməsi, regionların tarazlı 
və davamlı inkişafı və digər mühüm 
vəzifələrin həyata keçirilməsinin 
mümkünsüzlüyünü özünəməxsus 
rasional yanaşma tərzi ilə düzgün 
müəyyənləşdirən cənab İlham 
Əliyev ötən müddətdə də özəl 
sektorun inkişafına xüsusi diqqət 
yetirmişdir. 

Prezident İlham Əliyevin 21 
aprel 2016-cı il tarixli sərəncamı ilə 
hər il aprelin 25-nin “Sahibkarlar 
günü” kimi qeyd olunması ölkənin 
sosial-iqtisadi inkişafında məhz sa-
hibkarların fəaliyyətinə dövlət başçısı 
tərəfindən verilən yüksək qiymətin 
göstəricisidir. Sahibkarlığa Kömək 
Milli Fondunun vasitəsilə indiyədək 
31 min sahibkara 1,8 milyard manat 
güzəştli kredit verilmişdir. Güzəştli 
kreditlər hesabına rəqabətqabiliyyətli 
və ixracyönümlü məhsullar isteh-
sal edən müəssisələrin yaradılması 

sahibkarlığın inkişafında mühüm rol 
oynamaqla yanaşı, ərzaq və sənaye 
məhsullarına olan tələbatın yerli 
istehsal hesabına ödənilməsində, 
ölkənin ixrac potensialının artırılma-
sında böyük əhəmiyyətə malikdir.

Azərbaycan bu gün qeyri-neft 
sektoruna əsaslanan iqtisadi inki-
şaf modelini prioritet seçmişdir. 
Ölkəmizdə qeyri-neft sektorunun 
inkişafı, sənaye müəssisələrinin 
yaradılması, respublikamızın xammal 
ixrac edən ölkədən elmtutumlu 
sənaye və informasiya texnologi-
yaları istehsalçısına, münbit turizm 
məkanına çevrilməsi məqsədinin re-
allığa çevrilməsi üçün bütün imkanlar 
səfərbərliyə alınmışdır. 

Prezident İlham Əliyev müasir 
dünyada mövcud olan siyasi-iqtisadi 
vəziyyəti, qlobal maraqlar sistemini 
nəzərə almaqla ölkəmizin davamlı 
inkişafı, korrupsiya və rüşvətxorluğa 
qarşı kəsərli mübarizə tədbirlərini 
inamla həyata keçirir. Dövlət başçısının 
təşəbbüsü ilə ölkəmizdə iqtisadiyyatın 
liberallaşdırılması, şəffaflığın və azad 
rəqabətin təmin olunması, bürokratik 
əngəllərin, monopoliyanın aradan qal-
dırılması, məmur-vətəndaş təmasının 
minimuma endirilməsi, əsassız 

yoxlamaların aradan qaldırılması, daha 
çevik və keyfiyyətli idarəetmənin təmin 
edilməsi məqsədilə ardıcıl hüquqi və 
institusional islahatlar uğurla davam 
etdirilir. Korrupsiyaya qarşı mübarizə 
Prezident İlham Əliyevin fəaliyyətinin 
prioritet istiqamətlərindən birini təşkil 
etdiyinə  görə bu sahədə ardıcıl və 
praktiki tədbirlər həyata keçirilir. 
Azərbaycan cəmiyyəti korrupsiya, 
rüşvətxorluq və digər neqativ hallarla 
mübarizənin gücləndirildiyini, artıq 
ortada ciddi nəticələr olduğunu görür, 
bunu təqdir edir.

Nüfuzlu beynəlxalq  qurumlar 
tərəfindən korrupsiyaya qarşı 
mübarizə üzrə milli fəaliyyət planları, 
ölkə rəhbərliyinin təşəbbüsü ilə 
yaradılan və uğurla vətəndaşlara 
xidmət göstərən “ASAN xidmət” 
mərkəzlərinin fəaliyyəti və elektron 
xidmətlərin əhatəsinin genişlənməsi 
ilə bağlı imzalanan fərman və 
sərəncamlar müsbət məqamlar kimi 
qeyd olunur. Azərbaycanda kor-
rupsiyaya qarşı mübarizə ilə bağlı 
qanunvericiliyin bütün beynəlxalq 
tələblərə cavab verməsi xüsusi 

vurğulanır. Ümumdünya İqtisadi Fo-
rumunun biznes mühiti üçün zərərli 
faktor sayılan korrupsiyaya qarşı 
mübarizə sahəsində Azərbaycanda 
həyata keçirilən tədbirləri yüksək 
qiymətləndirməsi deyilənlərə əyani 
misaldır.

Artıq “ASAN xidmət” 
təcrübəsinin özünəməxsus hüqu-
qi strukturu bir çox beynəlxalq 
tərəfdaşlar və ekspertlər tərəfindən 
yüksək qiymətləndirilir və bu təcrübə 
Azərbaycan modeli kimi təqdim 
edilir. Odur ki, “ASAN xidmət”in 

təkcə Azərbaycanda deyil, digər 
ölkələrdə də tətbiqi genişlənir. Bu, 
müxtəlif beynəlxalq tərəfdaşlarla, o 
cümlədən Avropa İttifaqı ilə aparılan 
əməkdaşlığın əsas istiqamətlərindən 
birini təşkil edir. 

Fəaliyyətə başladığı tarixdən 
bu günədək “ASAN xidmət” 
mərkəzlərinə 11 milyonadək 
müraciət daxil olub. Gün ərzində 
“ASAN xidmət” mərkəzlərinə 20 
min vətəndaş müraciət edir. 2013-cü 
ildən “ASAN xidmət” mərkəzlərinin 
təsis edilmədiyi regionların əhalisinə 

xidmətlərin çatdırılması məqsədilə 
xüsusi avtobuslarla səyyar xidmətlər 
göstərilir. Xüsusi qayğıya ehtiyacı 
olan əlil vətəndaşlara xidmətlər 
ödənişsiz həyata keçirilib. Prezident 
İlham Əliyevin tapşırığına əsasən, 
regionlarda yaşayan əhaliyə səyyar 
xidmətlərin keyfiyyətli və davam-
lı şəkildə göstərilməsinin təşkili 
məqsədilə səyyar xidmət avtobusları-
nın sayı artırılaraq 10-a çatdırılıb.

“ASAN xidmət” mərkəzinin 
fəaliyyətinin məqsədi dövlət or-
qanlarının hüquqi xidmətlərinin 

göstərilməsində vətəndaşların razı 
salınması, şəffaflığın təmin edilməsi, 
korrupsiya hallarının tam aradan 
qaldırılması, müasir texnologiyaların, 
“bir qapı” prinsipinin tətbiq olun-
masıdır. Əsas prinsipləri operativlik, 
şəffaflıq, nəzakətlilik, məsuliyyət, 
etik davranış qaydalarına nəzarət 
və rahatlıq olan “ASAN xidmət” 
mərkəzləri öz fəaliyyətini yüksək 
standartlar çərçivəsində qurur və 
inkişaf etdirir.

Bu gün  “ASAN xidmət” 
mərkəzinin ölkədə sayca 10-cu 
xidməti fəaliyyət göstərir.  “ASAN 
xidmət” Azərbaycan məhsuludur.  
Prezident İlham Əliyev çıxışlarında 
bu xidmət barədə danışarkən qeyd 
edib ki,  hamımız yaxşı xatırlayırıq 
ki, əvvəlki dövrlərdə bəzən hansısa 
sənədi, arayışı almaq üçün insanlar 
günlərlə, həftələrlə vaxt itirirdilər, 
müəyyən çətinliklərlə üzləşirdilər. 
İndi isə insanlar bütün bu imkanlar-
dan rahat, çox asan formada istifadə 
edirlər.

“ASAN xidmət”i bəyənmə 
əmsalı da çox yüksəkdir. Təhlillər 
aparılır, rəy sorğuları keçirilir 
və əhalinin 98 faizi mərkəzlərdə 
göstərilən xidmətlərdən razıdır. 

Çünki burada şəffaflıq təmin edilir, 
bürokratiya, rüşvətxorluq yoxdur, 
mədəni xidmət göstərilir. Əslində, 
belə də olmalıdır. “ASAN xidmət” 
nəinki ictimai xidmətlər sahəsində, 
ümumiyyətlə, cəmiyyət üçün çox 
vacib olan bir institusional mərkəzdir.

Müraciət edən vətəndaşlar bütün 
lazımi sənədləri artıq yeni şəraitdə 
alırlar. Keçirilən bütün sorğularda 
qeyd edilir ki, vətəndaşların mütləq 
əksəriyyəti bu xidmətlərdən razıdır. 
Bu gün Azərbaycanda çox böyük 
turist axını müşahidə edilir. Ölkəmizin 
təbii imkanları, şəhərlərimizin 
gözəlliyi, Azərbaycanda hökm 
sürən sabitlik, təhlükəsizlik, əlbəttə 
ki, turistləri daha da çox cəlb edir. 
Eyni zamanda, Bakıda və ölkəmizin 
digər yerlərində keçirilən mötəbər 
beynəlxalq tədbirlər, əlbəttə, burada 
öz rolunu oynayır, Avropa Oyunları, 
“Formula-1” yarışı, onun auditoriyası 
500 milyon insandır. Qəbələ şəhərində 
artıq bu il səkkizinci dəfə beynəlxalq 
musiqi festivalı keçirilib. Bütün bu 
tədbirlər, əlbəttə ki, Azərbaycanı 
turistlər üçün daha da cəlbedici ölkəyə 
çevirir. Bir sözlə, “ASAN xidmət” 
cəmi 3 il yarım ərzində cəmiyyətdə 
çox böyük rəğbət qazanıb. 

Beləliklə, Prezident İlham 
Əliyevin qeyd etdiyi kimi, 3 il 
yarım bundan əvvəl qəbul edilmiş 
qərarın görün nə qədər ciddi, bö-
yük və xoş, çoxşaxəli təsiri var, 
ilk növbədə, ictimai xidmətlər 
sahəsində. Digər tərəfdən, “ASAN 
xidmət” mərkəzlərində bürokratiya, 
xoşagəlməz hallar yoxdur. Birincisi, 
bu, bir nümunədir, hər bir dövlət 
orqanı üçün nümunədir. İkincisi, bu, 
onu göstərir ki, biz cəmiyyətimizin 
yaralarını aradan qaldıra, sağalda 
bilərik. Azərbaycanda idarəçilikdə 
ciddi islahatlar, xoşagəlməz hallarla 
mübarizə aparılır. “ASAN xidmət” bu 
istiqamətdə liderdir. Dövlət başçımız 
xalqı əmin edir ki, biz gələcəkdə 
“ASAN xidmət”in funksiyalarını daha 
da genişləndirəcəyik: “Harada ki, 
vəziyyət hələ bizi qane etmir, harada 
ki, xoşagəlməz hallar var, biz o funksi-
yaları “ASAN xidmət” vasitəsilə təşkil 
edəcəyik”.

Anar TURAN,  
“ Xalq qəzeti”

Azərbaycanda idarəçilikdə 
ciddi islahatlar aparılır

 � Azərbaycan paytaxtı Bakının 2015 və 2017-ci illərdə 
dünyanın ən möhtəşəm idman tədbirləri – ilk Avropa Oyunları və 
İslam Həmrəyliyi Oyunları vasitəsilə müasir dünya gəncliyini bir 
araya gətirməsi çox mühüm əhəmiyyət kəsb edir. Əslində, müxtəlif 
mədəniyyətlər və sivilizasiyaların qovuşuğunda yerləşib Asiya ilə 
Avropa arasında körpü rolunu oynayan Azərbaycanımızın bir-birinin 
ardınca  həm Avropa, həm müsəlman gəncliyinin eyni məkanda 
idman vasitəsilə dünyaya birlik nümayiş etdirməsi üçün yaratdığı 
imkanlar daha güclü, daha sağlam, daha gözəl dünya üçün bir 
çağırışdır. 2015-ci ildə Bakıda ilk Avropa Oyunlarında məhz sağlam 
rəqabət, ədalətli mübarizə şəraitində əldə edilən uğurlar minlərlə 
gəncə ruh yüksəkliyi və mübarizə əzmi bəxş etdi. 

2017-ci ildə Bakıda keçiriləcək 
IV İslam Həmrəyliyi Oyunlarının da 
məramı onun şüarından, – “Gücümüz 
həmrəyliyimizdədir”, – aydın görü-
nür. Müsəlman dövlətlərindən gələcək 
idmançılar, həm də bütün qitələrin 
təmsilçiləri olaraq, yüksək zirvələr 
uğrunda ədalətli mübarizənin növbəti 
təntənəsinin carçılarıdır. Onlar iki qütbə 
bölünüb, ikili standartlardan əziyyət 
çəkən müasir dünya üçün sağlam 
rəqabətin bəxş etdiyi yenilməz mübarizə 
əzminin gücünü nümayiş etdirəcəklər.

Bu baxımdan oyunların geniş 
miqyas alması və əsl idman bayramına 
çevrilməsi üçün görülən hazırlıq işləri 
böyük əhəmiyyət kəsb edir. İlk İslam 
Həmrəyliyi Oyunları 15, növbəti yarış-
lar 13 idman növü üzrə keçirilmişdisə, 
Bakıda təşkil olunacaq IV İslam 
Həmrəyliyi Oyunlarında idmançılar 21 
növdə mübarizə aparacaqlar. Oyunların 
proqramına rekord sayda idman növü-
nün salınması isə müsəlman ölkələrinin 
bu gözəl idman bayramının daha geniş 
miqyasda keçiriləcəyindən xəbər verir. 
Rəsmi Bakının siyasi, iqtisadi, mədəni 
və idman sahələrində Avropa və dünya 
miqyaslı tədbirlərə yüksək səviyyədə 
ev sahibliyi ilə bağlı əldə etdiyi zəngin 
təcrübə bu mötəbər yarışın yüksək 
səviyyədə təşkilinin qarantı hesab oluna 
bilər. Ölkəmizin Şərqlə Qərb arasında 
həm də multikultural mərkəz rolunu oy-
naması artıq genişmiqyaslı əks-sədada 
özünü göstərdi. Beynəlxalq tədbirlərin 
Azərbaycanda yüksək səviyyədə təşkili, 
həm də ölkəmizdə insan hüquqları və 
demokratikləşmə, habelə milli-etnik, 
dini tolerantlığın təmini sahəsində bö-
yük nailiyyətlərin əldə edilməsinin bariz 
göstəricisi idi.

Beynəlxalq tədbirlərdə təhlükəsizlik 
artıq dünyanı düşündürən ən vacib 
məsələlərdəndir və irimiqyaslı tədbirlərə 
ev sahibi seçərkən buna xüsusi önəm 
verilir. İşğalçı Ermənistan tərəfindən 
20 faiz torpağının ələ keçirilməsi 
nəticəsində müharibəyə cəlb edilməsinə, 
xalqına qarşı dəhşətli Xocalı soyqı-
rımının törədilməsinə, düşmən ölkə 
tərəfindən tez-tez təxribatlara təhrik 
edilməsinə baxmayaraq, Azərbaycan 

beynəlxalq arenada ən təhlükəsiz 
ölkələrdən biri kimi tanınır, sabitlik ada-
sı kimi diqqəti cəlb edir. BMT, ATƏT, 
İƏT, Avropa Şurası kimi beynəlxalq 
qurumlarda nüfuz sahibinə çevrilən 
respublikamız həm də müasir dövrün 
qlobal çağırışlarına dəstək verən, dün-
yaya sülh çağırışı edən bir ölkə kimi də 
diqqəti cəlb edir. Respublikamızda son 
illər keçirilən ən mötəbər tədbirlərdə – 
“Eurovision-2012”, “Bakı-2015”, “For-
mula-1” Avropa Qran-prisi kimi irimiq-
yaslı yarışlarda ölkələrin, nümayəndə 
heyətlərinin, qonaqların, eləcə də, 
turistlərin maksimum sayı bunu deməyə 
əsas verir ki, Azərbaycana gələn hər kəs 
burada özünü rahat hiss edir.

Oyunların yüksək səviyyədə 
keçirilməsinin daha bir təminatı yarış-
ların təşkil ediləcəyi məkanların müasir 
standartlara cavab verməsidir. Onu da 
qeyd edək ki, bu möhtəşəm tədbirə ha-
zırlıq zamanı artıq heç bir tikintiyə eh-
tiyac duyulmadı. Oyunların keçiriləcəyi 
Bakı Olimpiya Stadionu, “Baku Crystal 
Hall”, Tofiq Bəhramov adına Respub-
lika stadionu, Bakı Su İdmanı Sarayı, 
Heydər Əliyev Arenası, Milli Gimnasti-
ka Arenası, Bakı Atıcılıq Mərkəzi, Bakı 
Tennis Akademiyası, “İnter Arena”, 
Bakı Olimpiya Kompleksi, “Bakcell 
Arena”, Sərhədçi-İdman-Olimpiya 
Mərkəzi və s. idman qurğularında 
yarışların yüksək səviyyədə təşkili üçün 
bütün standartlar mövcuddur. Atletlər və 
Media kəndlərində yarış iştirakçıları və 
jurnalistlər üçün hər cür şərait var.

Digər ən əhəmiyyətli məsələ bu 
irimiqyaslı tədbir zamanı idmançılar, 
nümayəndə heyətləri, yarışlar zama-
nı ölkəmizə təşrif gətirəcək qonaqlar 
və turistlərin yerləşdirilməsi, həmin 
müddətdə burada yaşamaları, istirahəti 
və vaxtlarını səmərəli keçirmələri üçün 
onlara yaradılacaq şəraitdir ki, artıq 

bunlar yüksək səviyyədə həllini tapıb. 
XIX əsrdə Azərbaycanda ilk neft bumu 
yaşananda tikilən çoxsaylı tarixi binalar, 
dünya irsi kimi UNESCO tərəfindən qo-
runan İçərişəhər, Bakının yeni rəmzinə 
çevrilmiş "Alov qüllələri”, ən uzun 
bulvarlardan biri olan 16 kilometrlik 
Dənizkənarı  Milli Park, bütün sahələrdə 
yeniləşən infrastruktur qədim Bakı-
nı, həm də qonaqlar üçün əsrarəngiz 
məkana, müasir paytaxtlardan birinə 
çevirib. Onu da qeyd etməliyik ki, məhz 
belə tədbirlərin ölkəmizə turist axını-

nın ildən-ilə çoxalmasında böyük rolu 
var. Oyunların keçirildiyi müddətdə 
geniş mədəni proqramların – tama-
şaların, konsertlərin təşkili də diqqət 
mərkəzində olacaq ki, bu da əcnəbilərin 
zəngin mədəniyyətimizlə tanış olmasına 
imkan yaradacaq. Eyni zamanda, xüsusi 
ekskursiya turları vasitəsilə ölkəmizə 
gələcək turistlərin regionlarımıza 
səfərləri də nəzərdə tutulub. Qeyd edək 
ki, artıq beynəlxalq idman tədbirlərinin 
paytaxt Bakı ilə yanaşı, bölgələrimizdə 
də yüksək səviyyədə təşkili ilə bağlı 
geniş infrastruktur layihələri həyata 
keçirilib. Bunlara Olmpiya idman 
kompleksləri, beynəlxalq standartlara 
uyğun yenidən qurulan “Kür” Olimpiya 
Tədris-İdman Mərkəzi, “Tufandağ” 
Xizək Yay-Qış İstirahət Kompleksi, 
“Şahdağ” Qış-Yay Turizm Kompleksi, 
Qəbələ Atıcılıq Mərkəzi və digər idman 
qurğuları, eləcə də beşulduzlu otellər, 
istirahət mərkəzləri və s. misal ola bilər. 
Bütün bunlar son illər yüksək sürətlə 
yenilənən müasir infrastruktura malik 
Azərbaycanın bütün sahələrdə inkişaf 
tempinin bariz göstəricisidir. Əgər 
müstəqilliyimizin ilk illərində hər hansı 
bir sahədə, ələlxüsus da, idmanda kiçik 
bir beynəlxalq tədbirin belə keçirilməsi 
hər bir cəhətdən bizim üçün problem 
yaradırdısa, indi istər paytaxtda, istərsə 
də regionlarımızda irimiqyaslı tədbirlərə 
təşkilatçılığımızla artıq dünyanın 
istənilən ölkəsinə nümunə göstəririk.

Müsəlman ölkələrinin mötəbər 
idman yarışında komandamızın əldə 
edəcəyi nəticələr də bizim üçün xüsusi 
əhəmiyyət kəsb edir. Qeyd edək ki, 
“islamiada”lar dörd ildə bir dəfə, 
olimpiadadan bir il sonra keçirilir. 
Afina-2004-dən sonra – 2005-ci ildə 
Səudiyyə Ərəbistanında 55 müsəlman 
ölkəsinin iştirak etdiyi ilk “İslamiada”da 
Azərbaycan komandasının 103 atleti 
12 idman növündə mübarizə aparıb. 

Yarışı 15 medalla (4 qızıl, 4 gümüş və 
7 bürünc) başa vuran yığmamız medal 
qazanan ölkələr siyahısında 8-ci yerdə 
qərar tutmuşdu.

İranda keçirilməsi nəzərdə tutulan 
ikinci oyunlar fikir ayrılığına görə ləğv 
edilib. London Olimpiadasından bir 
il sonra – 2013-cü ildə İndoneziyanın 
Palembanq şəhərində təşkil olunan 
III İslam Həmrəyliyi Oyunlarında isə 
Azərbaycanı 9 idman növü üzrə 53 
idmançı təmsil edib. Təmsilçilərimiz 
bu dəfə daha yüksək nəticələr əldə 

ediblər – 24 medalla (7 qızıl, 8 gümüş, 
9 bürünc) iştirakçı ölkələr arasında 7-ci 
yeri tutublar.

IV İslam Həmrəyliyi Oyunlarının 
ev sahibi kimi milli komandamız bütün 
idman növlərində mübarizə aparmaq 
şansı qazanıb. Şübhəsiz, daha çox 
idman növündə təmsil olunmaq ko-
mandamıza böyük üstünlüklər verəcək. 
Bu il Rio-de-Janeyro Yay Olimpiya 
Oyunlarında yığmamızın möhtəşəm 
uğurlar əldə etdiyini xatırlatsaq, gələn 
il müsəlman ölkələrinin genişmiqyaslı 
idman tədbirində daha böyük qələbələrə 
şahidlik edəcəyimizi əminliklə deyə 
bilərik.

IV İslam Həmrəyliyi Oyunlarına  
6 aydan da az müddət qaldığı bir 
vaxtda Azərbaycanda bu mötəbər 
yarışa təşkilatçılıqla bağlı genişmiqyaslı 
hazırlıq tədbirləri davam edir. Məlumat 
üçün bildirək ki, IV İslam Həmrəyliyi 
Oyunlarında hələlik 49 ölkənin iştirakı 
təsdiqlənib, lakin bu son rəqəm deyil. 
Hesablamalara görə oyunlara 3-3,5 min 
idmançının qatılması nəzərdə tutulur. 
Bu rəqəmin də artacağı istisna deyil. 
Yarışların biletlərinin gələn ilin mart 
və ya aprel ayından satışa çıxarılması 
planlaşdırılır.

Oyunların nəzdində fəaliyyət 
göstərəcək könüllülük proqramına qey-
diyyata da artıq start verilib. Tədbirə 8 
min könüllünün cəlb olunacağı nəzərdə 
tutulur. Bu gənclər yarışlar zamanı 
qonaqların qarşılanması, media, idman, 
akkreditasiya, texnologiya, nəqliyyat, 
təhlükəsizlik kimi sahələrdə çalışacaq-
lar. Qeyd edək ki, ilk Avropa Oyunla-
rında gənclərimiz könüllü kimi yüksək 
səviyyəli fəaliyyət göstərdilər. Xarici dil 
bacarıqlarını inkişaf etdirməklə yanaşı, 
iş təcrübəsi qazandılar, mədəniyyət 
mübadiləsi üçün gözəl şans əldə etdilər.

Bu yaxınlarda IV İslam Həmrəyliyi 
Oyunlarının Əlaqələndirmə Komis-

siyasının dördüncü iclasında İslam 
Həmrəyliyi İdman Federasiyası-
nın (ISSF) birinci vitse-prezidenti, 
Əlaqələndirmə Komissiyasının sədri, 
polkovnik Hamad Kalkaba Malbum 
ölkəmizdə oyunlara hazırlıq prosesinin 
yüksək əhval-ruhiyyədə aparıldığı-
nı xüsusi vurğulayıb. Qeyd edib ki, 
Azərbaycan Prezidenti İlham Əliyev 
“Bakı-2017” IV İslam Həmrəyliyi 
Oyunlarına böyük önəm verir və hazır-
lıq prosesini diqqət mərkəzində saxlayır. 
“Bu gün biz 2017-ci ildə bütün İslam 
dünyasının diqqətini cəlb edəcək IV 
İslam Həmrəyliyi Oyunlarına hazırlıq 
prosesinin yüksək sürətlə getdiyinin 
şahidi olduq. Oyunların başlanmasına 
altı ay qaldığı dövrdə İslam Oyunları 
Əməliyyat Komitəsi ilə əməkdaşlığın 
daha sıx şəkildə davam etdiriləcəyinə 
əminəm”, - deyə əlavə edib.

IV İslam Həmrəyliyi Oyunları-
nın icraçı direktoru, gənclər və idman 
naziri Azad Rəhimov geridə qalan vaxt 
ərzində hazırlıq prosesi ilə bağlı ISSF-
dən müsbət rəylər alındığını, buna bax-
mayaraq, bu müddətdə görüləsi işlərin 
çox olduğunu bildirib.

Sonda isə Azərbaycan Respub-
likasının Prezidenti İlham Əliyevin 
“Əminəm, İslam Oyunları ilk növbədə 
İslam həmrəyliyini gücləndirəcək, həm 
İslam aləminə, həm dünyaya bir daha 
göstərəcək ki, İslam dini sülh, mərhəmət 
və qardaşlıq dinidir. Eyni zamanda, 
dünyaya göstərəcək ki, Azərbaycan bö-
yük imkanlara malik olan ölkədir və ən 
mötəbər beynəlxalq yarışları keçirməyə 
qadirdir”, – fikirlərini diqqətə çatdırmaq 
istəyirəm.

İnanırıq ki, Azərbaycan IV İs-
lam Həmrəyliyi Oyunlarını yüksək 
səviyyədə keçirməklə müsəlman dünya-
sına daha bir möhtəşəm töhfə verəcək!

Leyla QURBANOVA,  
“Xalq qəzeti”

“Gücümüz həmrəyliyimizdədir”

Bakı Ali Neft Məktəbində 
“Erasmus+” proqramı ilə bağlı 

tədbir keçirilib
 � Bakı Ali Neft Məktəbində (BANM) bu ali 

təhsil ocağının və Azərbaycanda Milli “Erasmus+” 
ofisinin birgə təşkilatçılığı ilə “Erasmus+” proqramı 
barədə ali təhsil müəssisələrimiz üçün ilk dəfə 
məlumatlandırma tədbiri keçirilib.

BANM-in mətbuat xidmətindən bildirildiyinə görə, bu ali 
məktəbin rektoru Elmar Qasımov tədbirin Azərbaycanda ali təhsilin 
gələcək inkişafı, ali təhsil müəssisələrimizin Avropa İttifaqı (Aİ) 
ölkələrinin universitetləri və təhsil strukturları ilə beynəlxalq 
əməkdaşlığının genişləndirilməsi baxımından əhəmiyyətini vurğu-
layıb. “Erasmus+” və Aİ tərəfindən dəstəklənən digər təhsil proq-
ramlarının imkanlarından səmərəli istifadənin zəruriliyindən danışan 
E.Qasımov qeyd edib ki, Azərbaycanın ali təhsil müəssisələri 1995-ci 
ildən etibarən “TACİS/TEMPUS” kimi layihələr də daxil olmaqla, 
həmin proqramlarda iştirak edir. Rektor cari il “Erasmus+” proqramı 
çərçivəsində BANM və Yunanıstanın Pirey Tətbiqi Elmlər Universiteti 
arasında imzalanan müqavilənin əhəmiyyətini qeyd edib. 

Tədbirdə Aİ-nin Azərbaycandakı nümayəndəliyinin əməliyyat 
şöbəsinin rəhbəri Jeron Uilems təmsil etdiyi qurumun ölkəmizdə 
təhsilə dəstək siyasətinin əsas prinsipləri haqqında məlumat verib. 
Diqqətə çatdırıb ki, Aİ Azərbaycanın Təhsil Nazirliyi, eləcə də ali 
təhsil müəssisələri ilə birgə tədbirlər həyata keçirməklə onların Avropa 
təhsil sisteminə inteqrasiya olunmasına kömək göstərir. O, eyni za-
manda,  təmsil etdiyi qurumun peşəkar təhsil üzrə qrantların və digər 
yatırımların ayrılması vasitəsilə müvafiq islahatların uğurla həyata 
keçirilməsində kömək göstərmək niyyətində olduğunu bildirib.   

Sonra Təhsil Nazirliyinin beynəlxalq əməkdaşlıq məsələləri 
üzrə eksperti Pərvin Qəhrəmanova, SOCAR-ın vitse-prezidentinin 
müavini Asif Şəfəqqətov, Azərbaycanda Milli “Erasmus+” ofisi-
nin rəhbəri Pərviz Bağırov, “British Council” təşkilatının ölkə üzrə 
direktoru xanım Elizabet Vayt, Fransanın Azərbaycandakı səfirliyinin 
universitetlərlə əməkdaşlıq üzrə səlahiyyətli nümayəndəsi Batist 
Minyö, SOCAR-ın elm və texniki şöbəsinin əməkdaşı Nazim Vəliyev 
və Aİ-nin ölkəmizdəki nümayəndəliyinin beynəlxalq yardım və 
əməkdaşlıq üzrə mütəxəssisi Rza Zülfüqarlı çıxış ediblər.

Daha sonra hesabatlar dinlənilib. P. Bağırov rəhbərlik  etdiyi 
qurumun fəaliyyəti, “Erasmus+”un  əsas istiqamətlərindən biri 
olan  “CBHE” proqramı çərçivəsində həyata keçirilən layihələrin 
müsabiqəsinə aid üçüncü tur barədə məlumat verib. 

Azərbaycan Dillər Universitetinin prorektoru Jalə Qəribova, eləcə 
də digər çıxış edənlər ölkəmizdə Aİ tərəfindən ayrılan qrantlar üzrə 
layihələrdən, “Horizon 2020” və əməkdaşlığın inkişafı istiqamətində 
proqramın imkanlarından, Azərbaycanın Erasmus Tələbə Şəbəkəsinin 
fəaliyyətindən, ali təhsil müəssisələrimizin müvafiq proqramlarda işti-
rakından söz açıblar. Natiqlər, həmçinin “Erasmus+”un Azərbaycanda 
həyata keçirilməsi üçün Təhsil Nazirliyinin lazımi dəstək göstərdiyini 
də xatırladıblar.   

Vaqif BAYRAMOV,  “Xalq qəzeti”


